
Waarom mense oor Smit Motors praat, en
lusmakers en lokprente

’n Klein rolverdeling van onvergeetlike karakters bewoon Réney Warrington se
rolprentagtige boek oor outsiderskap, maar DEBORAH STEINMAIR sê jy moenie wag

vir die movie nie.

SMIT MOTORS ... Réney Warrington se tweede boek het onlangs by Lapa Uitgewers verskyn.

RÉNEY WARRINGTON se tweede boek is oneindig kinematografies. Dit bly in jou kop
draai soos ’n outydse projektor. Sy is onder meer ’n fliekresensent en regdeur die
roman flonker terloopse verwysings na klassieke rolprente soos Psycho en Daar doer
in die Bosveld. Dit lees soos ’n feelgood-kunsfliek met ’n donker onderbuik: Dink
aan Bagdad Cafe, Fried Green Tomatoes, Antonia’s Line, Emilie, Paljas, Die
wonderwerker, Roepman. Maar moenie wag vir die movie nie, lees dit. Dit gaan
eerstens en laastens oor outsiderskap, oor randfigure. Dis ’n tema wat nooit moeg
word nie, want wie voel op stuk van sake heeltemal tuis op aarde?

Beswaar: Waarom verklap uitgewers soveel inligting op die agterplat? Die leser
maak die hoofkarakter, Petra Smit, se vertwyfeling mee ná haar oupa se dood: Hoe
gemaak met die werkwinkel wat sy onverwags erf? Die leser ervaar hoe die
plattelandse dorpie haar wegstoot, voel haar begeerte om onmiddellik die plek te
verkoop en terug te gaan stad toe na die warm arms van haar girlfriend. Maar ons
weet reeds sy gaan dit nie doen nie; ons het mos op die agterblad gelees van die tyd
wat sy hier gaan vertoef en die vriende wat sy hier gaan maak.

Dieselfde geld in die bioskoop. Die sogenaamde lokprente is heeltemal te lank; hulle
woertswarts deur die ganse storielyn sodat dit later voel asof jy die hele fliek in
vinnige aksie gesien het. Terwyl ek nou in die flieks is: Ek het Rocketman (oor Elton
John) gesien en die spel en musiek was voortreflik, maar ek háát daardie
skaammakende moment wanneer ’n akteur ’n veraf uitdrukking op sy gesig kry soos
’n baba wat in sy doek poef en dan in sang uitbreek. En skielik begin die hele skare
gesinchroniseerd dans. Vlugvoetige paartjies dwarrel veelkleurige sambrele en swaai
om lamppale. Sing en dans asseblief net in regte sing- en danssituasies, soos shows
en oudisies.

https://www.vryeweekblad.com/mense-en-kultuur/
https://www.vryeweekblad.com/authors/deborah-steinmar


‘Daar is ’n sekere ingesteldheid, ’n aard, wat sommige
skrywers het. Hulle kan oor die grootste afgryslikhede
skryf en agter alles is ’n warm, empatiese hart.'

Terug by boeke. Te veel word ook weggegee in artikels, onderhoude en resensies.
Oral is spoilers. Maar hierdie boek laat hom nie bederf nie. Die land is ekonomies en
maatskaplik op sy knieë – polarisasie, woede, skuld, kleinserigheid en gemeenheid
heers. Zindzi, Steve, Julius, Andile, Agrizzi en kie rol soos in die strokiesprente in ’n
wolk van vuishoue en skoppe rond. Die tantes van Nantes en al wat verwant is die
stry om besit van die plaas. Daarom behoef ons goeie nuus en in die afwesigheid
daarvan, stories. Ons makeer menslikheid, liefde, genade en deernis. Daar is ’n
sekere ingesteldheid, ’n aard, wat sommige skrywers het. Hulle kan oor die grootste
afgryslikhede skryf en agter alles is ’n warm, empatiese hart. John Irving is só en
Réney Warrington ook.

Daar is gelukkig soveel wat nié in ’n paar paragrawe op die agterplat verklap kan
word nie, soos die gevoel van verlies wat deur die boek klop. Petra rou oor haar
oupa. Sy is nerfaf en rou, verlore in: “... hierdie vreemde wêreld wat op sy kop
gedraai is en waar fokkol sin maak.” En ’n ander karakter verwys na: “Die gevoel dat
jy ’n vreemdeling in jou eie lewe is, ’n vreemdeling vir die mense naaste aan jou.”

Randvisse was nog altyd minder veroordelend en eksklusief as
hoofstroomswemmers omdat hulle verwerping aan eie lyf gevoel het. Petra, ’n gay
vrou, is aan die woord: “Want ek onthou hoe benoud ’n mens voel, hoe pervers die
samelewing ’n mens laat voel. Asof jy demonies is en jou seksualiteit ’n siekte is wat
genees kan word. Ek onthou die selfhaat. So, dit sou op hoërskool awesome gewees
het om met iemand te kon praat. As iemand net vir my kon sê, ontspan, daar is
absoluut niks fout met jou nie.”

‘Uit ’n kort postuur, fascistiese kuif en snor, rugbybroek
met boepens en leeutatoe bou sy die boogieman wat
vroue en veral gay vroue vrees: die braaiende, suipende,
briesende, slanende vrouehater in ons midde.'

Is daar al genoeg in Afrikaans geskryf oor die moeras van selfhaat waardeur gay
vroue moet waad, die renostervel wat hulle moet ontwikkel? Miskien word dit beter,
miskien ís dit al beter, maar dit was ook nie die geval vir Petra, wat aansienlik jonger
as ek is nie: “Basies onttrek ek my aan die lewe. Hoe kleiner en meer onopsigtelik
ek is, hoe kleiner is die kans dat ek uitgevang gaan word.” Wat dit beter gemaak
het, vertel sy, was “die liefde van mense”.

Die roman het ’n sterk feministiese inslag, maar dis amper terloops. Die
hoofkarakter dink na oor die Twitter-meningspeiling van die aktivis Danielle Muscato.
Sy het vroue gevra wat hulle sou doen as daar saans ’n negeuur-aandklokreël
(curfew) vir mans ingestel sou word. Die antwoorde is aangrypend en
moerigmakend. Die meeste van hulle sou gaan stap het. Daar het jy dit.



Warrington het ’n manier om karakters met enkele besonderhede te laat lewe. Uit ’n
kort postuur, fascistiese kuif en snor, rugbybroek met boepens en leeutatoe bou sy
die boogieman wat vroue en veral gay vroue vrees: die braaiende, suipende,
briesende, slanende vrouehater in ons midde. Die slagter, Hannes, is
nagmerriemateriaal, ’n tikkende tydbom. Daar is ook ander verskrikkervoëls, soos
die spietkop wat vir Petra aftrek: “Ja, gelukkig vir my, dink Petra, is ek elke slag wat
’n polisieman my aftrek fokken weerloos. Elke keer wat ek in die Parks rondloop,
moet ek ’n langbroek aantrek. Elke keer wat ek in die hardewarewinkel instap, moet
ek eers die vlerkslepery duld voor iemand my help.”

Die rolverdeling is klein; daar is net ’n handjievol karakters, maar hulle is
onvergeetlik. Daar is die 90-jarige tannie Naudé in ’n rolstoel; skerp, pittig en
onveroordelend omdat sy self gemarginaliseer is weens haar gestremde kleinseun,
Arno. Laasgenoemde kon maklik ’n literêre cliché gewees het, met sy stadige brein,
groot lyf en hart van goud (dink Lennie Small in Of Mice and Men, dink Joon
in Roepman), maar Warrington se subtiele aanraking maak hom uniek. Soos op elke
klein dorpie is daar die beeldskone dogter van skatryk ouers wat meisies wil vry.

‘Mense praat miskien oor die stomende lesbiese
sekstonele in Smit Motors, maar Marlize Hobbs-Russel,
Joan Hambidge, Jeanne Goosen en ander het daardie
tema al inhibisieloos oopgeskryf.’

Dan is daar Petra se meisie, die Portugese Cyla vol tatoes en wysheid. En die
verhongerde, mishandelde seuntjie Monty, wat nooit ’n woord praat nie, met sy
bakore en bruin oë. Dan is daar ook die enigmatiese, afsydige kunstenaar Susan wat
niks met die klein dorpie te doen het nie. Waar pas sy in die prentjie? Aanvanklik het
haar storie (darem in kort aflewerings vertel) my minder geïnteresseer as die
hoofstorie. Maar glo my, niks is oorbodig hier nie.

Mense praat miskien oor die stomende lesbiese sekstonele in Smit Motors, maar
Marlize Hobbs-Russell, Joan Hambidge, Jeanne Goosen en ander het daardie tema al
inhibisieloos oopgeskryf. Wat bybly, is die reddende “liefde van mense”. Tannie
Naudé se raad vir ’n wêreld wat buite beheer tol, is: “Jy kyk na daardie wêreld wat
al vir so lank van jou af wegrol en jy gee ’n klein treetjie nader daarna toe.”  

Hierdie roman skitter soos die glas van ’n motorhandelaar se toonvenster. Dis
onambisieus en daardie drie holruggeryde woorde: universeel, tydloos en menslik.
Soos een van die karakters sê: “Ek dink nou aan ’n onderhoud met die Amerikaanse
fotograaf Roger Ballen. Hy het die volgende oor kuns gesê: ‘Dit dring jou geestesoog
binne voor jy jou mond kan oopmaak. Dit is soos ’n virus. ’n Verkouevirus. Jy lewe
jou lewe en, en o nee, daar is jou keel seer, of jy kry ’n hoofpyn. Die virus is binne
jou. Op ’n manier het dit jou lyf binnegedring en nou is dit besig om jou selle se
samestelling te verander.’ Dit is vir hom groot kuns.”

Stel jou bloot aan die virus.


